	Елбасының дәрісін Астанадағы Қазақ агротехникалық университетінің 1 мыңнан астам студенттері мен оқытушылары тыңдады


АСТАНА. Қазанның 13-і. ҚазАқпарат /Гүлмира Әлиакпарова/ - Бүгін С.Сейфуллин атындағы Қазақ агротехникалық университетінің 1 мыңнан астам студенті мен профессорлық-оқытушылық құрамы ҚР Президенті Н.Назарбаевтың Қазақтың әл-Фараби атындағы ұлттық университетінде оқыған дәрісін тыңдады, 
деп хабарлайды ҚазАқпарат.
«Елбасының дәрісі - оны тыңдаған Қазақстанның жоғары оқу орындарындағы 50 мыңнан астам адам үшін ауқымы кең, маңызы мол болды. Әсіресе, студенттік қауым, көптеген мәселелер жайында, тіпті алғаш жария етіліп жатқан жаңалықтар жайында Президенттің өз аузынан алғашқылардың бірі болып естіді. Менің ойымша, дәрістің жастарға берер тәрбиелік және танымдық маңызы зор», деді университеттің Ғылыми жұмыстар және халықаралық байланыстар жөніндегі проректоры Балғабай Майқанов.
Оның пікірінше, жастардың қызығушылығы дәріс соңында, әсіресе, отандық ғылымды дамытуға қатысты қойылған сұрақтардан көрінді. «Ал Мемлекет басшысының «мұндай қызу жұмыс кестесімен зерделік және физикалық қалпын сергек ұстай білуіндегі сыры» жайында қойылған сұраққа берген жауабын, бұдан-былай дәрісті тыңдаған әрбір жас жеке бастарының тәжірибесінде қолданатынына әбден сенімдімін», деді ол.
С.Сейфуллин атындағы ҚазАТУ-да дәрістің тікелей көрсетілімі төрт аудиторияда ұйымдастырылды. Оған 1 мыңнан астам адам қатысты.

13.10.2009
	Елбасының ғылыммен айналысуға үндеуін студент жастар үлкен жауапкершілікпен қабылдады - студент пікірі

	


АСТАНА. Қазанның 13-і. ҚазАқпарат /Гүлмира Әлиакпарова/ - Біз Елбасы Н.Назарбаевтың Әл-Фараби атындағы Қазақ ұлттық университетінде оқыған дәрісі барысында республика жастарына қаратып айтқан үндеулерін үлкен жауапкершілікпен қабылдадық. 
С.Сейфуллин атындағы Қазақ агротехникалық университеті студенттерінің бұл ортақ ойын журналистерге оқу орнының ІІІ курс студенті Альбина Файружанова білдірді, деп хабарлайды ҚазАқпарат.
«Дәріс барысында мемлекетке қатысты мәселелер мен проблемалар сөз етілді. Президент жалпы республика жастарын толғандыратын түйткілдерді де назардан тыс қалдырмады. Мемлекет басшының «зияткер ұлт» сөзінде білім және ғылыми тұрғыда дамыған, дені сау, азаматтық және саяси мәселелерде сауатты жастарды айтып отырғанын түсіндік», деді ол.
А.Файружанова сондай-ақ қазіргі қаржылық дағдарыс кезінде студенттерге қосымша бөлінген 11 мың грант үшін Елбасына айтар алғыстары шексіз екенін жеткізді. «Біз мемлекеттің дамуы ғылыми-инновациялық жаңа идеяларсыз мүмкін еместігін түсіне отырып, Президенттің жастарды ғылыммен айналысуға шақырған үндеуін үлкен жауапкершілікпен қабылдап отырмыз және сенімді ақтау үшін бар күш-жігерімізді саламыз деп айта аламын. Дәрісті тыңдаған әр студент осы сөзіме келісетініне кәміл сенімдімін», деді.

13.10.2009
	«Ғылым туралы» жаңа Заңның отандық ғылымның дамуына қосатын үлесі зор - Б.Майқанов


АСТАНА. Қазанның 13-і. ҚазАқпарат /Гүлмира Әлиакпарова/ - Ғылыми жобаларды қаржыландыру үшін енгізілетін іріктеудің жаңа жүйесі бұл салаға жаңа серпін береді деп сенемін. 
Бүгін ҚР Президенті Н.Назарбаевтың Әл-Фараби атындағы ҚазҰУ-да оқыған дәрісіне қатысты С.Сейфуллин атындағы Қазақ агротехникалық университетінің Ғылыми жұмыстар және халықаралық байланыстар жөніндегі проректоры Балғабай Майқанов осындай пікір білдірді, деп хабарлайды ҚазАқпарат.
Б.Майқановтың айтуынша, 2009 жылдың соңында қабылданып, 2010 жылғы қаңтардың 1-де күшіне енетін Қазақстан Республикасындағы «Ғылым туралы» жаңа Заң уақтылы қолға алынып отыр және онда қазіргі қолданыстағы Заңның көптеген олқы тұстары ескерілген. 
«Елбасы жаңа Заң бойынша ғылыми жобаларды қаржыландыру мәселесі арнайы құрылатын Ғылыми кеңесте қаралатынын атап өтті. Бұл отандық ғылым үшін оң үрдіс. Себебі бүгінгі күні, ғылыми жобаны әзірлеуші ғалымға қаржыландыру мәселесін шешу үшін мемлекеттік органдардың бірнеше сатылы комиссиясынан өту қажет. Ал ол күрделі жұмыс», дейді ол.
Сондай-ақ Б.Майқанов Президенттің: «Әрбір мемлекеттік орган мен компания төрағасының ғылыми мәселелер жөніндегі орынбасары болу керек», деген пікірімен толығымен келісетінін жеткізді. «Өйткені бұл - құзырлы органдарда ғылыми-инновациялық жобалардың жүзеге асырылып, өндіріске енуін қадағалаудың бірден-бір жолы», деді ол.

13.10.2009
	Ұлттың зияткерлік деңгейінен мемлекеттік жалпы даму деңгейін көруге болады - Елбасының дәрісіне пікір


АСТАНА. Қазанның 13-і. ҚазАқпарат /Гүлмира Әлиакпарова/ - Ұлттың зияткерлігі - мемлекеттің жалпы даму деңгейін анықтайтын көрсеткіш. 
Бүгін Елбасы Н.Назарбаевтың Әл-Фараби атындағы ҚазҰУ-да оқыған дәрісі бойынша өз пікірін білдірген С.Сейфуллин атындағы Қазақ агротехникалық университетінің Тәрбие жұмыстары және әлеуметтік мәселелер жөніндегі проректоры Александр Майер осылай айтты, деп хабарлайды ҚазАқпарат.
А.Майер Мемлекет басшысының, «ауылдық мектептердің білім деңгейін көтеру қажет» деген сөздерімен тікелей келісіп, бұл бастаманы толығымен қуаттайтынын жеткізді. «Себебі, біз аграрлық университет болғаннан кейін, университетке оқуға түсетін жастардың дені ауыл шаруашылығына жақын, онымен етене таныс ауылдық жерлерден шыққандар. Егер олардың тиісті деңгейде білімі болмай жатса, бұл олардың емес - мемлекеттің кінәсі. Сондықтан, аграрлық секторды дамытуды қолға алып жатқан бүгінгі күні, бұл келелі мәселе оңынан шешілуі тиіс басымдықтардың қатарында болу қажет», деді ол.
Сондай-ақ проректордың атап көрсеткеніндей, ауылдағы орта білімнің деңгейін арттыруға бүгінде жүзеге асырылып отырған «Дипломмен ауылға!» бағдарламасының да берер септігі мол. «Бағдарлама қала жастарын ауылға тартып ғана қоймай, жоғары мектепті тәмамдағаннан кейін, туған мекеніне қайта оралып, қызмет етуді қалап жатқан ауылдық жастар үшін де мол мүмкіндіктер ашып отыр», деді ол.
А.Майер сонымен қатар, Қазақстанның білімі мен ғылымының бәсекеге қабілеттігін арттыруды көздейтін «Зияткер ұлт» жобасы да аса маңызды шаралардың бірі екенін тілге тиек етті. «Өйткені ұлттың зияткерлік деңгейі мемлекеттің жалпы даму деңгейін анықтайтын көрсеткіш деп есептеймін. Елбасы Н.Назарбаев ол деңгейді көтеру, біздің қолымыздан келетінін және біз оған міндетті екенімізді қадап айтты. Расымен, ғылымды жаңа деңгейге көтеру үшін қолымызда мүмкіндіктер жеткілікті, бірақ оларды толығымен қолдана алмай отырмыз. Бүгінгі дәріс бұл мәселеге жаңа серпіліс береді деп ойлаймын», - дейді проректор.

